
9 noyabr 2019-cu il, şənbə 7
AMEA-da “Qayaüstü mədəniyyət: mif, rəsm və dünya” 

mövzusunda beynəlxalq elmi seminar keçirilib
 � Noyabrın 8-də Azərbaycan Milli Elmlər Akademiyasının 

(AMEA) Mərkəzi Elmi Kitabxanasında “Qayaüstü mədəniyyət: 
mif, rəsm və dünya” mövzusunda beynəlxalq elmi seminar 
işinə başlayıb. Tədbir çərçivəsində kitabxananın foyesində 
AMEA əməkdaşlarının rəsm əsərləri və əl işlərindən ibarət sərgi 
nümayiş etdirilib.

Beynəlxalq seminarı giriş sözü 
ilə AMEA-nın prezidenti, akademik 
Ramiz Mehdiyev açaraq iştirakçıları 
salamlayıb, tədbirin olduqca aktual 
mövzuya həsr edildiyini bildirib. Aka-
demik AMEA-da Müstəqil Dövlətlər 
Birliyi Humanitar Əməkdaşlıq Fon-
dunun dəstəyi ilə bundan öncə də 
müxtəlif mövzulara həsr olunmuş 
beynəlxalq elmi konfransların ke-
çirildiyini, dövlətlər arasında elmi 
əməkdaşlıq ənənələrinin yenidən 
bərpa edilməsi istiqamətində mühüm 
addımlar atıldığını söyləyib.

 AMEA-nın rəhbəri ötən il keçiril-
miş beynəlxalq elmi konfransda da 
çox aktual və müasir problemlərin 
müzakirəyə çıxarıldığından bəhs 
edib. “Fizika və lirika” mövzusun-
da AMEA-nın Şamaxı Astrofizika 
Rəsədxanasında və Rusiyanın 
Dubna şəhərindəki Birləşmiş Nüvə 
Tədqiqatları İnstitutunda təşkil olun-
muş müzakirələrin MDB ölkələrində 
humanitar sahənin alimləri ilə dəqiq 
və təbiət elmlərini təmsil edən elm 
adamlarının qarşılıqlı əlaqələrinin 
formalaşdırılması baxımından böyük 
əhəmiyyət kəsb etdiyini deyib.

Natiq bildirib ki, bu gün “Qayaüs-
tü mədəniyyət: mif, rəsm və dünya” 
mövzusunda keçirilən beynəlxalq elmi 
seminarda qədim sivilizasiyaların, ibti-
dai insan düşərgələrinin formalaşma-
sı, habelə bədii düşüncənin və yazı 
mədəniyyətinin əmələ gəlməsi kimi 
ciddi elmi problemlər müzakirə oluna-

caq. Vurğulayıb ki, hazırkı mərhələdə 
sivilizasiya və insan məskunlaşması 
məsələləri beynəlxalq elmi mühitdə 
geniş müzakirə edilən aktual prob-
lem olduğu üçün burada səslənəcək 
tezislər dünya elminin inkişafına 
mühüm töhfələr verəcək. Bəşəriyyətin 
qədim qayaüstü mədəniyyətdən 
müasir mədəniyyətəqədərki keçil-
miş yolunun dərslərini və mühüm 
elmi nəticələrini müəyyən etmək 
istiqamətində mühüm addımlar 
 atılacaq.

AMEA-nın prezidenti beynəlxalq 
elmi seminarın işinə uğurlar 
 arzulayıb.

Sonra AMEA-nın vitse-preziden-
ti, akademik İsa Həbibbəyli çıxış 
edərək dünya elmində qayaüstü 
mədəniyyətin ilkin insan birliklərinin 
daş yaddaşı kimi qəbul edildiyini, qa-
yaüstü təsvirlərin etnosun mənşəyi və 
qədimliyini müəyyən etməyə imkan 
verən əsas faktorlardan biri olduğunu 
bildirib.

“Azərbaycan qayaüs-
tü mədəniyyəti özündə oturaq 
mədəniyyəti, habelə əfsanə ilə reallıq-
ları bir yerdə əks etdirir” – deyən 
akademik Azərbaycan qayaüstü 
rəsmlərindəki araba, öküz, yallı, əmək 
və qoşqu alətləri təsvirlərinin region-
dakı oturaq mədəniyyətin nişanələri 
olduğunu vurğulayıb.

İsa Həbibbəyli Bakı şəhərindən 
40 kilometr aralıda yerləşən məşhur 
 Qobustan qayaüstü rəsmlərinin bu 

torpaqlarda yaşayan ulu babala-
rımızın həyatı və fəaliyyətinin daş 
salnaməsi olduğunu nəzərə çatdırıb. 
Qeyd edib ki, qayaüstü mədəniyyətlər 
insanlığın inkişaf tarixinin bir karvan 
yoludur.

AMEA-nın vitse-prezidenti 
beynəlxalq seminarın keçirilməsini 
qayaüstü mədəniyyətləri tədqiq 
edən elm adamlarının koordinasiya 
edilməsinə doğru atılmış əhəmiyyətli 
addım kimi qiymətləndirib.

Tacikistan Elmlər Akademiyasının 
vitse-prezidenti, akademik Karama-
tullo Olimov “Qayaüstü mədəniyyətin 
fəlsəfi və ekzistensial aspektləri” möv-
zusunda məruzə edib. Alim qayaüstü 
rəsmlərdə estetik dəyər ilə yanaşı, 
qədim insanların dünyagörüşü ilə bağlı 
dərin fəlsəfi fikirlərin gizləndiyini qeyd 
edib. Tədbirin əhəmiyyətli mövzuya 
həsr olunduğunu vurğulayan məruzəçi 
bu kimi tədbirlərin mütəmadi olaraq 
keçirilməsinin qayaüstü mədəniyyətin 
öyrənilməsinə mühüm töhfələr 
verəcəyinə əminliyini ifadə edib.

Kemerova Dövlət Universitetinin 
Tarix və Beynəlxalq Münasibətlər 
 İnstitutunun direktoru, tarix üzrə 
elmlər doktoru, professor Olqa So-
vetova isə “Minusinsk çökəkliyindəki 
qayaüstü mədəniyyətin qeyri-real 
görüntülər dünyası” mövzusun-
da məruzə ilə çıxış edib. Olqa 
Sovetova  tədbirdə müzakirə olu-
nan mövzunun aktuallığını önə 
çəkərək Azərbaycanda qayaüstü 
mədəniyyətin öyrənilməsinə ayrı-
lan diqqəti yüksək qiymətləndirib. 
O, laboratoriya şəraitində qayaüstü 
mədəniyyətin öyrənilməsində tətbiq 
olunan yeni tədqiqat metodlarından 
da bəhs edib.

Rostov İdarəetmə, Biznes və 
Hüquq İnstitutunun rektoru, iqtisad 
üzrə elmlər doktoru, professor İmran 
Əkpərov qayaüstü mədəniyyətin 
öyrənilməsində rəqəmsal dövrün, in-
formasiya-kommunikasiya texnologi-

yalarının verdiyi imkanlardan danışıb.
Seminarda Qırğızıstan-Rusiya 

Slavyan Universitetinin Tarix və 
mədəniyyətşünaslıq kafedrasının 
müdiri Lyudmila Stavskaya da çıxış 
edərək Qırğızıstanın qaya sənətinə 
dair kitabı təqdim edib.

Tədbirdə, həmçinin “Qaya 
mədəniyyətinin fəlsəfi və ekzistensial 
aspektləri”, “Qayaüstü mədəniyyət və 
müasirlik. Tarixi və mədəni reflek-
siya və etnoqrafik konvergentlik”, 
“Gəmiqaya abidə kompleksi: Cənubi 
Qafqazın bənzərsiz incisi”, “Suuk 
Dube (Uzgen) mağara rəsmlərinin 
öyrənilməsi”, “Yaxın Şərqin mad-
di mədəniyyətindəki Gəmiqaya 
rəsmlərinin analoqları” və digər 
mövzularda məruzələr dinlənilib, 
müzakirələr aparılıb.

Beynəlxalq seminar “Qaya-
üstü mədəniyyət: tarixin izləri və 
təsvirlər”, “Qayaüstü mədəniyyət: 
süjetlər və piktoqramlar” və “Qaya-
üstü mədəniyyət: dünya təcrübəsi və 
Azərbaycan reallıqları” mövzularını 
əhatə edən sessiyalarla davam edib. 
Sessiyalarda ölkə alimləri ilə yanaşı, 
Rusiya, Qazaxıstan, Moldova, Qırğı-
zıstan, Tacikistan və digər ölkələrdən 
gələn alim və mütəxəssislər də elmi 
məruzələrlə çıxış ediblər.

Seminar işini noyabrın 9-da 
Qobustan Milli Tarix-Bədii Qoruğunda 
davam etdirəcək.

AZƏRTAC

 �  Asiya və 
Sakit Okean Ölkələri 
Xəbər Agentlikləri 
Təşkilatının (OANA) 
XVII Baş Assambleyası 
noyabrın 8-də Seulda 
işini davam etdirib. 

Baş Assambleya 
AZƏRTAC-ın sədrliyi və Ko-
reya Respublikasının Yonhap 
agentliyinin təşkilatçılığı ilə 
keçirilir. İclasda 28 ölkədən 
32 xəbər agentliyinin 
rəhbərləri və nümayəndələri 
iştirak edirlər. 

Assambleyanın ikinci 
günündə “Jurnalistika üçün 
yeni çağırışlar: texnolo-
ji yeniliklər və xəbərlərin 
etibarlılığı” mövzusunda 
konfransın 2-ci və 3-cü 
sessiyaları keçirilib. Ses-
siyalarda xəbər buraxılışı 
və yayımında tətbiq edilən 
texnoloji yeniliklər, həmçinin 
mediaya etimad və feyk 

məlumatlarla mübarizə 
məsələləri müzakirə olunub. 

Avstraliyanın Associated 
Press agentliyinin baş redak-
toru Antoni Gilles və Aralıq 
Dənizi Xəbər Agentlikləri 
Alyansının baş katibi Geor-
gios Penintaksın moderator-
luğu ilə keçən sessiyalarda 
Dennis Veitziq, Duan Atkins, 
Troy MakQraf təqdimatlarla 
çıxış ediblər. Çıxışlarda 
xəbər agentlikləri tərəfindən 
buraxılan fotoların internetdə 
müəlliflik hüququnun qorun-
ması, izlənməsi, xəbərlərin 
statistikasının aparılması 
kimi proqram təminatları 
barədə məlumat verilib. Eyni 

zamanda, feyk xəbərlərin 
informasiya mühitinə təsiri, 
yalan məlumatlarla mübarizə 
yolları, mediaya etimadın va-
cibliyi barədə fikirlər bildirilib.  

Assambleya çərçivəsində 
OANA İcraiyyə Komitəsinin 
45-ci iclası keçirilib. OANA-
nın prezidenti Aslan As-
lanovun sədrliyi ilə keçən 
iclasda Baş Assambleyada 
müzakirəyə çıxarılacaq 
məsələlərə baxılıb. Növbəti 
Baş Assambleyanın yeri və 
vaxtı, yeni üzvlərin qəbulu, 
təşkilatın Nizamnaməsinə 
dəyişikliklər, İcraiyyə 
Komitəsinin tərkibi ilə bağlı 
məsələlər müzakirə olunub. 

Asiya və Sakit Okean Ölkələrinin 
Xəbər Agentlikləri Təşkilatında 

sədrlik Yonhap agentliyinə keçib
AZƏRTAC OANA-nın vitse-prezidenti seçilib 

 � Asiya və Sakit Okean Ölkələri Xəbər Agentlikləri Təşkilatına 
(OANA) 2019-2022-ci illərdə sədrlik AZƏRTAC-dan Koreya 
Respublikasının Yonhap agentliyinə keçib. Bu barədə qərar təşkilatın 
noyabrın 8-də Seulda başa çatan Baş Assambleyasında qəbul edilib. 
Assambleyada Yonhap agentliyinin rəhbəri Ço Sanq Bo OANA-nın 
prezidenti vəzifəsinin icrasına başlayıb. Qeyd edək ki, AZƏRTAC 
OANA-ya 2016-2019-cu illərdə rəhbərlik edib. Qurumun XVI Baş 
Assambleyası həmin ilin noyabrında Bakıda təşkil olunub. 

XVII Baş Assambleyada İcraiyyə 
Komitəsinin yeni tərkibi təsdiq edilib. 
AZƏRTAC yekdilliklə OANA-nın vitse-pre-
zidenti seçilib, Monqolustanın Montsame 
agentliyi İcraiyyə Komitəsinə, Pakistanın PPİ 
agentliyi isə Texniki Komitəyə üzv qəbul olu-
nub. OANA-nın İcraiyyə Komitəsinə hazırda 
13 agentlik daxildir. Yonhap prezidentdir, 
AZƏRTAC, Rusiyanın TASS, Çinin Sinxua 
və Türkiyənin Anadolu agentlikləri vitse-pre-
zidentdir, Avstraliyanın AAP, Malayziyanın 
Bernama, Bəhreynin BNA, İranın İRNA, 
Yaponiyanın Kyodo, Vyetnamın VNA, Livanın 
NNA, Monqolustanın Montsame agentlikləri 
isə üzvdür. 

Növbəti XVIII Baş Assambleyanın 2022-
ci ildə İranda keçirilməsi ilə bağlı İRNA-nın 
təklifi qəbul olunub. Assambleyada Fələstin 
Dövlətinin WAFA agentliyinə OANA-da 
müşahidəçi statusu verilib. Bundan əlavə, 
iştirakçılar təşkilatın Nizamnaməsinə təklif 
edilən dəyişiklikləri, OANA-nın atributlarını və 
Seul Bəyannaməsini təsdiqləyiblər. 

OANA-nın baş katibi Vüqar Seyi-
dov təşkilatın AZƏRTAC-ın sədrlik etdiyi 
2016-2019-cu illəri əhatə edən fəaliyyəti 
barədə məlumat verib, maliyyə və texni-
ki hesabatlarını diqqətə çatdırıb. Sədrlik 
dövründə AZƏRTAC təşkilatın veb-saytının 
təkmilləşdirilməsi, üzvlərin fəallığının artırıl-
ması istiqamətində bir sıra layihələr həyata 
keçirib. AZƏRTAC-ın təqdim etdiyi təkliflər 
paketi təşkilatın İcraiyyə Komitəsinin Livan, 
İran və Vyetnamda keçirilən iclaslarında 

geniş müzakirə olunub. 
Vüqar Seyidov OANA-nın yeni seçilən 

baş katibi Donq Min Liyə uğurlar arzu edib. 
Baş Assambleyada, həmçinin 2019-cu 

il üçün OANA Mükəmməllik Mükafatının 
qalibləri olan Vyetnamın VNA və Çinin Sinxua 
agentliklərinə diplomlar və pul mükafatları 
təqdim edilib. 

Tədbirdə çıxış edən İranın İRNA agent-
liyinin baş direktoru Seyed Ziya Haşemi, 
Yaponiyanın Kyodo agentliyinin prezidenti 
Toru Mizutani, Çinin Sinxua agentliyinin vitse-
prezidenti Siyanq Liu 2016-2019-cu illərdə 
OANA-ya uğurlu rəhbərliyə görə AZƏRTAC-
ın İdarə Heyətinin sədri Aslan Aslanova 
təşəkkürlərini bildiriblər. 

AZƏRTAC-ın İdarə Heyətinin sədri Aslan 
Aslanov OANA-nın yeni prezidenti, Yonhap 
agentliyinin rəhbəri Ço Sanq Boya uğurlar 
arzulayıb, təşkilatın növbəti dövrdə inkişafının 
dinamik olaraq davam edəcəyinə əminliyini 
bildirib. 

Assambleya başa çatdıqdan son-
ra Yonhap-ın sədrliyi ilə OANA İcraiyyə 
Komitəsinin 46-cı iclası keçirilib. İclasda 
yeni katibliyin görəcəyi işlər, OANA-nın 
fəaliyyətinin inkişaf perspektivləri müzakirə 
olunub. Eyni zamanda, növbəti – 47-ci 
İcraiyyə Komitəsinin iclasının 2020-ci ilin ya-
zında Montsame agentliyinin təşkilatçılığı ilə 
Monqolustanda keçirilməsi qərara alınıb. 

Bununla da OANA-nın XVII Baş Assamb-
leyası başa çatıb. 

 � Dünyanın dörd yanında yaşayan 
soydaşlarımızı birləşdirən ən əsas dəyərimiz 
– milli dövlətimiz artıq 28 ildir müstəqildir. 
Bu müstəqil dövlətin müqəddəs bayrağı 
göylərimizin yaraşığı, könüllərimizin sultanıdır. 

Dünya azərbaycanlılarını 
birləşdirən mənəvi, hüquqi, 
siyasi, tarixi və digər dəyərlər 
sırasında bayrağımız 
özünəməxsus yer tutur. Mən 
yer tutur deyirəm, siz göy 
tutur, ürək tutur deyin, daha 
doğru, daha dəqiq olsun... 

Bir bayraq düşünün: həm 
ağırtaxtalı olsun, həm nazlı, 
cilvəli… 

Ağırtaxtalı – çünki ağır 
günlərdən, tarixin çətin 
sınaqlarından çıxmış 
müqəddəs bayraqdan da-
nışırıq. Nazlı, cilvəli deyirik, 
çünki bu bayrağı ərköyün 
edən, gözü üstə tutan igidlər 
öz ömürlərini məhz onun 
üçün qurban veriblər… 

Bayraqlar bayrağıdır 
bayrağımız! Nə üçünmü?– 
Deyim sizə. Əlbəttə, hər 
kəs öz bayrağı haqqında bu 
şərəfli statusu ifadə edə bilər, 
ancaq gərək ifadə olunan 
söz, haqqında danışılan 
bayrağa yaraşsın. Bu şərəf 
bir bayrağa necə yaraşır? – 
Dünəni, bugünü, sabahı ilə 
yaraşıq tapır, şərəf qazanır 
bayraqlar. Dünən yoxdan bir 
bayraq yaradan babalarımız, 
məhz bu üçrəngli bayrağı 
qəbul edib, göylərin üzünə 
qaldıraraq, tarixdəki milli 

dövlətlərimizin bayraqlarını 
ümumiləşdiriblər, tariximizin 
ruhunu hopdurublar ona, 
ideallarımızı köçürüblər və 
“Bir kərə yüksələn bayraq 
bir daha enməz!” deyiblər. 
Bugün bu bayraq dünyanın 
ən önəmli beynəlxalq quru-
mu olan BMT-nin qarşısında 
dalğalanır, kosmosdakı 
peyklərimizin üzərində nəqş 
olunub. Bu bayraq döyüşlər 
görmüş ordumuzun şanıdır 
– hərbi qaynaqların ver-
diyi bilgiyə görə, müstəqil 
dövlətimizin ordusunda 
bugünədək döyüş bayrağının 
itirilməsi, düşmənə təslim 
edilməsi kimi hallar olmayıb 
– Allaha min şükür! Olmaya-
caq da!

Müstəqil dövlətimizin 
başçısı – Respublikamızın 
Prezidenti, Ali Baş Komanda-
nımız dövlət bayrağını dizini 
yerə qoyaraq öpür, onu gö-
zünün üstə qoyur! Bu dövlət 
ənənəsini, dövlət nəzakətini 
müəyyənləşdirmiş ümum-
milli liderimizə,  bayrağımız 
uğrunda şəhid olmuş Vətən 
övladlarına min rəhmət! 
 Bayrağımızın şanını-şərəfini 
dünən uca tutmuş, bugün o 
şanı ucaldan, sabah daha 
yüksəklərdə dalğalandıracaq 

hər kəsə alqışlar!
Müqəddəs bayrağımız 

gələcəyin – böyük gələcəyin 
bayrağıdır. Biz, əlbəttə, işğal 
altındakı torpaqlarımızı azad 
edəcəyik. Əlbəttə, Laçın-
da, Kəlbəcərdə, Şuşada, 
Xankəndidə, digər şəhər və 
rayonlarımızda dalğalanacaq 
bu bayraq! Deməli, bəxtiyar 
sabahların bayrağıdır bayra-
ğımız! 

Siz, təsəvvür edin: qalib 
ordumuzun cəsur əsgəri 
Şuşa qalasına bayraq sancır.

O gün bayram günü olmazmı? 
O bayraq müqəddəs olmazmı? 
O əsgər, əli öpüləsi qəhrəman  
                                 olmazmı?

Bax, bu, dünən – bu gün-
sabah “mətn-mündəricəsi” ilə 
bayraqlar bayrağıdır bayra-
ğımız! Həm də ona görə ki, 
fərqli ictimai-siyasi görüşlü 
partiyaların, idman federasi-
yalarının, media qurumlarının 
və s. fərqləndirici bayraq-
larının hər biri müqəddəs 
üçrəngli bayrağımızın bir ele-
mentini, simgəsini, cizgisini, 
ruhunu daşıyır. Bütün əməli 
çalışmalarımızın, tarixə, 
bugünə, sabaha əzmkar 
baxışımızın məcmusudur 
bayrağımız!

Müqəddəs sözünü ürəklə 
şamil edirik bayrağımıza. 
Rənglərinin anlamı, ayı-ul-
duzu və hər birimizin ona 
yaraşdırdıqlarımızla, bundan 
öncə, uğrunda “hüququndan 
keçib, qəhrəman olan” oğul-
larımızın ömrü, dövlət quran, 
dövlət yaşadan, dövləti 
gücləndirən böyüklərimizin 
zəkası ilə müqəddəsdir 
Azərbaycan bayrağı!

Bayraq Günümüz 
mübarək olsun!

Əkbər QOŞALI, 
Azərbaycanda Atatürk 

Mərkəzinin 
şöbə müdiri

ZAQATALA: 
Bayram bayrama qarışır

Tədbir iştirakçıları əvvəlcə Heydər Əliyev Mərkəzində ulu 
öndərin abidəsini ziyarət etmiş, önünə tər çiçəklər düzmüşlər. Sonra 
tədbir Heydər Əliyev Mərkəzində davam etdirilmişdir. 

Tədbir Azərbaycan Respublikasının Dövlət himninin 
səsləndirilməsi və “Azərbaycan Bayrağı” haqqında filmin nüma-
yişi ilə başlanmışdır. Tədbiri “Qürurluyuq – biz azərbaycanlıyıq” 
məruzəsi ilə açan RİH başçısı Mübariz Əhmədzadə Bayraq Günü-
nün bu gün ölkəmizdə belə təntənəli qeyd olunmasının ümummilli 
liderimiz Heydər Əliyevin böyük siyasi iradəsi hesabına mümkün 
olduğunu vurğulamışdır. Məhz ulu öndərimizin siyasi cəsarəti hesa-
bına ay-ulduzlu, üçrəngli bayrağımız dövlətimizin rəmzi elan edil-
diyini və onun hakimiyyətə qayıdışından sonra bu bayraq müstəqil 
Azərbaycanın Dövlət Bayrağı statusunu aldığını qeyd etmişdir. 

Rayon rəhbəri çıxışında qarşıdan gələn Konstitusiya və Milli 
dirçəliş günləri münasibəti ilə də rayon ictimaiyyətini təbrik etmişdir. 
O, bu iki əlamətdar günün müasir Azərbaycan dövlətinin tarixindəki 
mahiyyəti barədə tədbir iştirakçılarına məlumat vermişdir.

Tədbirdə çıxış edən digər natiqlər bu gün müstəqil, azad 
bir ölkədə yaşadıqlarından qürur duyduqlarını bildirmiş, 
bu müstəqilliyin nə qədər çətinliklə əldə olunduğunu rayon 
ictimaiyyətinə xatırlatmışlar. Natiqlər, bu gün düşmən tapdağı altında 
qalmış torpaqlarımızda üçrəngli bayrağımızın dalğalanması üçün 
hər kəsi Azərbaycan Respublikasının Prezidenti, Ali Baş Komandan 
İlham Əliyevin ətrafında sıx birləşməyə çağırmışlar.

Tədbirdə qeyd olunmuşdur ki, noyabrın 9-da 2000-dən cox 
gəncin iştirakı ilə Heydər Əliyev Mərkəzindən Bayraq dairəsinə kimi 
“Milli iftixarımız – Şanlı Bayrağımız” adlı yürüş təşkil olunacaqdır.

İlqar HƏSƏNOV, 
“Xalq qəzeti”nin bölgə müxbiri

Seulda OANA-nın 
XVII Baş Assambleyası 

işini davam etdirib

Odlar diyarının zəfər

BAYRAĞI
Zaqatala rayonunda Dövlət bayrağı, Konstitusi-

ya və Milli dirçəliş günləri ilə əlaqədar tədbir 
keçirilmişdir. Tədbirdə Zaqatala Rayon İcra 

Hakimiyyətinin başçısı Mübariz Əhmədzadə, hüquq-
mühafizə orqanlarının rəhbərləri, ağsaqqallar, rayon 
ictimaiyyətinin nümayəndələri və gənclər iştirak etmişlər.

Ayten
Машинописный текст
Xalq qəzeti.- 2019.- 9 noyabr. S. 7.




